
巧豬                                 沈瑩玲 

阮是可愛的阿豬，生做古錐閣聰明，顧厝是我的穡頭，司奶是我上𠢕的本等。講到遮，相信逐家

攏知影我是啥人矣。雖然我叫阿豬，毋過我毋是豬，因為細漢四界流浪，後來予管理員抾來做公豬予

逐家飼，所以我號做阿豬。我有牧羊犬的巧氣、土狗仔扭掠的跤手和規身軀軟㽎㽎的毛草，真正是人

看人佮意，無共我摸攏會睏袂去！ 

社區內有一个共我惜命命的阿伯，逐工透早七點攏會佮我佇地下室約會。享受腥臊的早頓了後，

我就送伊去上班。有一擺，伊共朋友對美國提轉來，欲送我的四秀仔㧣予我食。我一下鼻，哎喲！烘

甲𠕇硞硞的豬耳仔，是欲叫我這个老歲仔的牙槽齧予歪去喔！我毋食，伊就一直㧣予我，㧣甲實在是

袂忍得矣，我頭越咧就走。想袂到阿伯氣甲罵我是好命狗、毋知好歹，就氣掣掣去上班矣！ 

今仔日我的(朗讀)(演講)到遮,多謝。 

穡頭:工作  司奶:撒嬌   本等:本事  扭掠:敏捷  腥臊:豐盛   四秀仔:零食 

 


